
YOSHLARDA ILMIY VA INNOVАTSION FАOLIYATNI RIVOJLАNTIRISH PSIXOLOGIK 

MEXАNIZMLАRI 

 

Nazarov Аkmal Mardonovich, 

Buxoro davlat universiteti 

Psixologiya va sotsiologiya kafedrasi mudiri, 

Psixologiya fanlari doktori (DSc), professor 

 

Mazkur maqolada yoshlarning ilmiy va innovatsion faoliyatini rivojlantirishning psixologik usullari 

toʼgʼrisida ilmiy-amaliy hamda tahliliy maʼlumotlar keltirilgan. Shuningdek, yoshlarda ilmiy va innovatsion 

faoliyat samaradorligini taʼminlovchi ijtimoiy, pedagogik, iqtisodiy, psixologik omillarning ta’siri hamda 

ushbu faoliyatga to’g’ri yo’naltirish mexanizmlari tadqiq qilingan. 

Kalit soʼzlar: innovatsiya, metodologiya, mexanizm, individual, komponent, adekvat, malaka, 

adaptatsiya, qobiliyat, psixoanalitik, fenomen, strategiya, stress, emotsiya, kognitiv, hissiy, xulq-atvor, 

adaptiv, ekstremal, psixoterapiya, stereotip, patologik, agressiya, reabilitatsiya, psixokorrektsiya. 

 

ПСИХОЛОГИЧЕСКИЕ МЕХАНИЗМЫ РАЗВИТИЯ НАУЧНО-ИННОВАЦИОННОЙ 

АКТИВНОСТИ МОЛОДЕЖИ 

 

В данной статье представлены научно-практические и аналитические сведения о 

психологических методах развития научной и инновационной активности молодежи. Кроме того, 

исследовалось влияние социальных, педагогических, экономических, психологических факторов, 

обеспечивающих эффективность научной и инновационной деятельности молодежи, а также 

механизмы правильной ориентации на эту деятельность. 

Ключевые слова: инновация, методология, механизм, индивидуальный, компонентный, 

адекватный, компетентность, адаптация, способность, психоаналитический, феномен, стратегия, 

стресс, эмоция, когнитивный, эмоциональный, поведенческий, адаптивный, экстремальный, 

психотерапия, стереотип, патологический, агрессия, реабилитация, психокоррекция. 

 

PSYCHOLOGICAL MECHANISMS OF DEVELOPMENT OF SCIENTIFIC AND 

INNOVATIVE ACTIVITY IN YOUTH 

 

This article presents scientific-practical and analytical information about the psychological methods 

of developing the scientific and innovative activities of young people. In addition, the impact of social, 

pedagogical, economic, psychological factors that ensure the effectiveness of scientific and innovative 

activity in young people, as well as the mechanisms of proper orientation to this activity, were researched. 

Keywords: innovation, methodology, mechanism, individual, component, adequate, competence, 

adaptation, ability, psychoanalytic, phenomenon, strategy, stress, emotion, cognitive, emotional, behavioral, 

adaptive, extreme, psychotherapy, stereotype, pathological, aggression, rehabilitation, psychocorrection. 

 

Kirish. Bugungi kunda barcha sohalarda ilmiy va innovatsion faoliyat mexanizmlarini 

takomillashtirish, ilmiy ishlanma va innovatsion faoliyat natijalarini ishlab chiqarishga tatbiq etish, 

tadqiqotlarning samaradorligi va ta‘lim sifatini oshirish alohida e’tibor berilmoqda. Bu borada barcha 

sohalarda, jumladan, oliy ta’lim muassalarida ham ilmiy va innovatsion faoliyatni isloh qilishning ustuvor 

yo‘nalishlarini belgilash, mustaqil fikrlaydigan yuqori malakali kadrlar tayyorlash jarayonini sifat jihatidan 

yangi bosqichga ko‘tarish, ilg‘or zamonaviy ta’lim texnologiyalariga asoslangan holda yoshlarni ilmiy-

innovatsion faoliyatini rivojlantirishga doir empirik tadqiqotlar olib borish davrning o’zi taqozo etmoqda.  

Dunyoda aynan intellektual mulk sohasida bilan shug’ullanuvchi Butunjahon intellektual mulk 

tashkiloti (WIPO) hamda Kornell universiteti va Xalqaro biznes maktabi (INSEAD) bilan hamkorlikda chop 

etiladigan “Global innovatsiyalar indeksi” (GII) jurnalining hisobotida jahon davlatlarining ilmiy yutuqlari, 

innovatsion salohiyati, innovatsion ko‘rsatkichlari bo‘yicha yillik reytingi e’lon qilinib borilmoqda. Shunga 

muvofiq tarzda, O’zbekiston Respublikasini “Global innovatsion indeks” (GII) reytingida 2026 yilgacha 30 

pog‘onaga ko‘tarish vazifasi belgilangan. Butunjahon intellektual mulk tashkilotning (WIPO) yillik reyting 

natijalarida O‘zbekiston 81 ta indikator bo‘yicha baholanadigan, Global innovatsion indeksi reytingida 2015-

yilga nisbatan 36 ta pog‘onaga ko‘tarilganligini  alohida e’tirof etish mumkin. 

Asosiy qism. Yurtimizda ayniqsa, yoshlarni ilmiy va innovatsion faoliyatga yo’naltirish bo’yicha bir 

qancha samarali ishlar amalga oshirilib kelinmoqda. Jumladan, bu borada ilmiy, ijodiy va innovatsiya 

sohasiga taalluqli huquqiy normativ hujjatlar qabul qilinganligi bu sohaga alohida e’tibor berilayotganligidan 

dalolat beradi. O‘zbekiston Respublikasi Prezidentining “2022-2026-yillarda O‘zbekiston Respublikasining 

innovatsion rivojlanish strategiyasini tasdiqlash to‘g‘risida”gi Farmoni qabul qilingan. Farmonga asosan,  

innovatsiya va ilm-fan sohalariga Davlat budjetidan ajratiladigan yillik mablag‘lar hajmi 2018-yilga nisbatan 

3 baravarga oshirildi va ya'ni 1,5 trillion so‘mga yetkazilgan; 2018-yildan boshlab har yili o‘tkazilayotgan 

Xalqaro innovatsion g‘oyalar haftaligi — “Innoweek.uz” xorijiy innovatsion va ilmiy markazlar, investitsion 

fondlar, texnologik agentliklar, texnoparklar va biznes-inkubatorlarni bir maqsad yo‘lida jamlovchi 

innovatsion haftaliklar tashkil qilinmoqda. Bu haftaliklar ilmiy-innovatsion oylarga innovatsion yillarga 

aylanib bormoqda.  

Ilmiy va innovatsion faoliyat insoniyat madaniyatining bir qismi bo‘lib, jamiyat taraqqiyotining eng 

muhim yo’li sifatida qabul qilingan bo’lib, bu insonlarning tashqi dunyo bilan o‘zaro munosabatlari, ularning 

ehtiyojlari, qiziqishlari hamda maqsadlarini amalga oshirishda o‘ziga xos shaxs faoliyatining noyob 

shaklidir. Zamonaviy dunyo jamiyati va ilmiy-innovatsiyalarni axborotlashtirish jarayonida bunday faoliyat 

mamlakatning eng muhim strategik maqsadlarini hal qiladigan ilmiy loyihalarni joriy etish bo‘yicha yangi 

g’oya va ishlanmalarni ishlab chiqish dolzarb masalalardan bo‘lib qolmoqda. 

Bugungi kunda yoshlarni ilmiy va innnovatsion faoliyatini rivojlantirish, ularni ushbu sohaga 

yo’naltirish dolzarb muammolardan sanaladi. Ushbu muammolarga yechim topish maqsadida shaxsning 

mavjud imkoniyatlari, individual xususiyatlarini va kreativ, kognitiv jarayonlarini empirik o’rganish 

natijasida amalga oshirish mumkin.  

Innovatsiya har qanday jarayonga yangi tashkiliy uslub kiritish hisoblanadi. Innovation - tushunchasi 

birinchi bo‘lib XIX asrda olib borilgan ilmiy-amaliy tadqiqotlarda uchraydi. “Innovatsiya” tushunchasining 

yangicha yo‘nalishini “innovatsion kombinatsiyalar”ni tahlil qilish, iqtisodiy sohalarning rivojlanishidagi 

o‘zgarishlar natijasida XX asrning boshida avstriyalik va amerikalik iqtisodchi Y.Shumpeterning ilmiy 

tadqiqotlarida qo‘llagan. Taniqli iqtisodchi Y.Shumpeter 1900-yillarda iqtisod sohasida ushbu terminni ilmiy 

jihatdan qo‘llagan ilk olimlardan biri hisoblanadi. 

“Innovatsiya” tushunchasi mazmunan aniq holatni ifodalaydi. “O‘zbekiston Milliy ensiklopediyasi”da 

qayd etilishicha, innovatsiya quyidagicha mazmun va tushunchalarga ega: “Innovatsiya (ingl. “innovationas” 

– kiritilgan yangilik, ixtiro) – 1) texnika va texnologiya avlodlarini almashtirishni ta’minlash uchun 

iqtisodiyotga sarflangan mablag‘lar; 2) ilmiy-texnika yutuqlari va ilg‘or tajribalarga asoslangan texnika, 

texnologiya, boshqarish va mehnatni tashkil etish kabi sohalardagi yangiliklar, shuningdek, ularning turli 

sohalar va faoliyat doiralarida qo‘llanishi” deb izoh berilgan. 

Innovatsiyaga har qanday turdagi yangilik sifatida emas, balki, mavjud tizimning samaradorligini 

jiddiy ravishda oshiradigan omil sifatida qaraladi. Keng tarqalgan yanglish fikrlashlarga qaramasdan, 

innovatsiyalar kashfiyotlardan farq qiladi, innovatsiyalarning ilmiy kashfiyotlar va ixtirolardan farqi 

quyidagi tushunchalar bilan izohlanadi: 

Ilm-fan – bu ma’lum mablag‘larni bilimlar va g‘oyalarga aylantirish jarayoni hisoblanadi. 

Innovatsiyalar –bu bilimlar va g‘oyalarni mablag‘larga aylantirishdir. 

Ixtiro – bu yangi konsepsiyalarni yaratishdan iborat. 

Innovatsiya – bu ixtironing amaliy ahamiyatini alohida ajratib ko‘rsatish va uni muvaffaqiyatli 

sotiladigan mahsulotga aylantirish jarayonlarini o‘z ichiga oladi. 

Yangilik –   bu intellektual faoliyat natijasi bo‘lib, bu yangi strategiya, biznesning yangi modeli, yangi 

tashkiliy tuzilma, yangi marketing usuli, yangi jarayon, yangi texnologiya, yangi mahsulot yoki ularning 

ma’lum birikmasidan tashkil topgan murakkab jarayonlar yig‘indisi hisoblanadi. 

Innovatsion faoliyat - toʻplangan bilim, texnologiya va uskunalarni tijoratlashtirishga qaratilgan ilmiy, 

texnologik, tashkiliy, moliyaviy va tijorat tadbirlar majmui sanaladi.  

Innovatsiya jarayoni tarkibiy tuzilmalar va qonuniyatlarni qamrab olgan tizimdan iborat boʼlib, 

innovatsiya jarayonlari, ularning funksiyalari, rivojlanish qonuniyatlari, mexanizmlari va uni amalga oshirish 

texnologiyalari, boshqarish tamoyillarining asoslarini oʼrganish oliy oʼquv yurtlarining oʼquv jarayonini 

zamonaviy psixologiya hamda pedagogika fanlari yutuqlari asosida jahon standartlari darajasida tashkil etish 

imkonini beradi. 

Psixolog olimlar tomonidan olib borilgan tadqiqot natijalari shundan dalolat beradiki, bugunning 

yoshlari, birinchidan, o‘ziga ishonchi bo‘lsa, o‘zini o‘zi qadrlash darajasi yuqori bo‘lsagina, ikkinchidan, esa 

o‘z faoliyatini o‘zining harakatlari natijasida rivojlantirsa, ayniqsa, ular muvaffaqiyatsizlikka uchraganda, 

o‘zini past baholaganda, salbiy emotsional holatlarni his qilganda yaqqol sezilar ekan. Bunday ikki toifadagi 

yoshlar o‘ziga xos tarzda o‘zini o‘zi anglash yo‘llari, usullari va shakllarini qidiradi.  

Yoshlar o‘rtasida shaxslararo munosabatlar va hayotga bo’lgan qiziqishlarini o’rganish maqsadida 

olimlar tomonidan o‘tkazilgan sotsiologik so‘rov natijalarga ko‘ra, 1853 nafar ishtirokchilar o‘z baxtini 

nimada ko‘rmoqda, degan savolga ko‘pchiligi o‘zlarining  maqsadlarini belgilagan mustahkam  oila (59%), 

samimiy do‘stlar (52%), muhabbat (50%), sevgan faoliyatidagi muvaffaqiyat (44%) deb javob berishgan.  

So’rovnomadan olingan quyidagi omillar sezilarli darajada past natijani tashkil etgan. Bular moddiy 

ta’minot (31%), o‘zining shaxsiy hayoti (20%), qadriyatlar (9%). 

Mashhur yozuvchi R.Berne ta’kidlaganidek, “Bizning baxtsizliklarimizning siri shundaki, bizning 

baxtli yoki baxtsizligimizni o‘ylash uchun juda ko‘p bo‘sh vaqt bor”,- deb yozgan edi. 

Yoshlarni ilmiy va innovatsion faoliyatga yo’naltirish jarayonining psixologik shartlari quyidagilardan 

iborat: 

- ilmiy va innovatsiya asoslarini o‘rganish jarayonini faollashtirish; 

- yoshlarda ilmiy va innovatsion faoliyatga bo‘lgan qiziqishini oshirishning zamonaviy hamda yangi 

usullarini izlash; 

- o‘z-o‘zini rivojlantirish va o‘zini  o‘zi anglash jarayonini takomillashtirish. 

Amerikalik mashhur psixolog N.Rodjers o‘z tadqiqotlarida, munosabatlarning ijtimoiy-psixologik 

jihatlari, shaxslararo munosabatlarga yangilik kiritish, bu jarayonda ishtirok etuvchi shaxslarning toifalari, 

ularning yangilikka bo‘lgan munosabatlari, yangilikni qabul qilish, mohiyatini anglashga bo‘lgan 

tayyorgarlik darajasi hamda muayyan shaxslar toifalari o‘rtasidagi innovatsion xarakterga ega ijtimoiy-

psixologik munosabatlarning tasnifi masalalari o‘rganilgan. 

Yangilik kiritishning psixologik aspekti amerikalik olimlardan biri K.Rodjers tomonidan ishlab 

chiqilgan. U yangilik kiritish jarayoni qatnashchilarining toifalari tasnifini, uning yangilikka boʼlgan 

munosabatini, uni idrok qilishga shayligini tadqiq etgan. 

Rus psixologi V.A.Petrovskiyning olib borgan tadqiqotlarida, yoshlarda faoliyat davomida kutilmagan 

noodatiy, moslashmagan holatlar borligini aniqlagan. Bu esa hayotiy muammolarni anglash va hal qilishning 

yangi bosqichiga olib chiqishi hamda ijodkorlik, kognitiv jarayonlarning faol shaklida namoyon bo‘ladi – 

deb ta’riflaydi. 

Tadqiqotchi I.Stepanovaning fikriga ko‘ra, “innovatsiya” tushunchasi ilmiy-texnika salohiyatini real, 

yangi mahsulot va texnologiyalarni yuzaga chiqaradigan jarayon sifatida talqin etiladi. 

B.Santoning fikriga ko‘ra, "Innovatsiya - bu yuqori sifatli barcha sohalar uchun yaratiladigan 

texnologik jarayonlar",- deb ta’riflaydi. 

Masalan, M.V.Volinkina innovatsion faoliyatni yangi bilimlarni olish va uni ta’lim bozorining boshqa 

ishtirokchisi tomonidan amalga oshirish bilan bog‘liq biznes faoliyati - deb tushuntiradi. Olimning fikricha, 

innovatsion faoliyatning zarur tarkibiy qismlariga quyidagilar kiradi: 

- yangi texnologiyalarni yaratish uchun bilimlardan foydalanish; 

- yangi bilim olish; 

-innovatsion g‘oyalarni tijoratlashtirish. 

Aksariyat hollarda, shaxslararo munosabatlar ilmiy va innovatsion faoliyatning asosi sifatida qaraladi. 

Ya’ni yoshlarni ilmiy va innovatsion faoliyatga yo‘naltirishda ularnining ijtimoiy muhiti ham ma’lum bir 

darajada ahamiyat kasb etadi. 

Olimlar V.Y.Lyaudis va N.R.Yusufbekova tadqiqotlarida innovatsion faoliyatga jarayon sifatida 

qaraladi. Buning natijasida, mavjud madaniyatda ijtimoiy sohaga ham tegishli innovatsion o‘zgarishlar yuz 

beradi. “Innovatsiya” tushunchasi ular tomonidan ham yangilik, ham ushbu yangilikni amaliyotga joriy 

yetish jarayoni sifatida belgilanadi. Shulardan kelib chiqib, innovatsiya va yangilik tushunchasini ko‘pgina 

ilmiy adabiyotlarda farqlash asosiy g‘oya sifatida qaraladi. 

Innovatsion ijtimoiy texnologiyalar - bu innovatsion faoliyat usullari, jamiyatda innovatsiyalarni 

yaratish va moddiylashtirishga, ijtimoiy hayotning turli sohalarida sifat o‘zgarishlariga hissa qo‘shadigan, 

jamiyatdagi moddiy va boshqa resurslardan maqsadga muvofiq foydalanishga olib keladigan tashabbuslarni 

amalga oshirishga qaratilgan usullardir. Alohida ta’kidlash joizki, ijtimoiy sohadagi innovatsiyalarning 

asosiy maqsadi zamonaviy jamiyatdagi ijtimoiy-psixologik muammolarini hal qilishdir. Ijtimoiy 

munosabatlardagi innovatsion faoliyat aholining ijtimoiy muammolarini hal qilishning yangi, yanada 

samarali va arzon usullarini topish zarurati bilan bog‘liq. 

Taniqli olimlar F.Budzinski va L.Shols tadqiqotlarida innovatsion faoliyatning quyidagi ko‘rinishlari 

mavjud: 

1. Tadqiqot. Ushbu bosqichda innovatsion faoliyat jarayonida hal qilinishi kerak bo‘lgan ustuvor 

muammolar aniqlanadi, ma’lum bir yechimlar tahlil qilinadi, muammolarni hal qilishning samarali usullarini 

ishlab chiqiladi. Eng istiqbolli innovatsion g‘oyalarni izlash va tanlash, shuningdek, ularning hayotiyligini 

baholash amalga oshiriladi. 

2. Rivojlantirish. Yoshlar o’zining innovatsion g‘oyalarini, loyiha yoki modelini yaratishga harakat 

qiladi. Ushbu bosqichda texnologiya yoki dastur batafsil ishlab chiqiladi, so‘ngra mutaxassis uning 

samaradorligi, asosliligi va moslashuvchanligini baholash uchun tegishli soha vakillariga murojaat qiladi. 

3. Joriylanish. Innovatsion faoliyatni amalga oshirish jarayoni innovatsiyalarni sinovdan o‘tkazishni 

anglatadi, ya’ni, uni qisqa vaqt ichida bitta obyektda amalga oshirish tushuniladi. Turli sohalarda 

innovatsiyalarni sinovdan o‘tkazish maqsadli ravishda yangi tajriba yoki qidiruv faoliyatini yaratishni o‘z 

ichiga olgan uyushgan eksperiment sifatida amalga oshiriladi. 

Hozirgi davr taʼlim taraqqiyoti yangi yoʼnalish - innovatsion faoliyatni maydonga olib chiqdi. 

«Innovatsion taʼlim» termini va unga xos boʼlgan tadqiqotlar XX asrning 60-yillarida Gʼarbiy Yevropa va 

АQShda paydo boʼlgan.  Zamonaviy ta’limga xos muhim jihatlardan biri – pedagog faoliyatining 

innovatsion xarakter kasb etishiga erishish sanaladi. Rivojlangan xorijiy mamlakatlarda pedagog 

faoliyatining innovatsion xarakter kasb etishiga erishish masalasi XX asrning 60-yillaridan boshlab jiddiy 

o‘rganila boshlangan.  

Xususan, V.V.Belous, F.E.Vasilyuk, O.Y.Zotova hamda V.A.Slastenin kabi tadqiqotchilar tomonidan 

olib borilgan ishlarda innovatsion faoliyat, pedagogik faoliyatga innovatsion yondashish, innovatsion 

g‘oyalarni asoslash va ularni amaliyotga samarali tadbiq etish, xorijiy mamlakatlar hamda respublikada 

yaratilgan pedagogik innovatsiyalardan xabaror bilish orqali pedagog faoliyatida ulardan faol foydalanish 

borasidagi ilmiy izlanishlar olib borilgan. 

Innovatsion ta’lim (ingl. “innovation” – yangilik kiritish, ixtiro) ta’lim oluvchida yangi g‘oya, me’yor, 

qoidalarni yaratish, o‘zga shaxslar tomonidan yaratilgan ilg‘or g‘oyalar, me’yor, qoidalarni tabiiy qabul 

qilishga oid sifatlar, malakalarni shakllantirish imkoniyatini yaratadigan ta’lim. Innovatsion ta’lim 

jarayonida qo‘llaniladigan texnologiyalar innovatsion ta’lim texnologiyalari yoki ta’lim innovatsiyalari deb 

nomlanadi. 

“Innovatsion ta’lim” tushunchasi birinchi bor 1979-yilda “Rim klubi”da qo‘llanilgan. Ta’lim 

innovatsiyalari bir necha turga ajratiladi. Innovatsiyalar turli ko‘rinishga ega.  

Quyidagilar innovatsiyalarning asosiy ko‘rinishlari sanaladi: 

 yangi g‘oyalar; 

 tizim yoki faoliyat yo‘nalishini o‘zgatirishga qaratilgan aniq maqsadlar; 

 noan’anaviy yondashuvlar; 

 odatiy bo‘lmagan tashabbuslar; 

 ilg‘or ish uslublari. 

Barcha sohalarda bo‘lgani kabi ta’limda ham “novatsiya”, “innovatsiya” va ularning mohiyatini 

ifodalovchi faoliyat to‘g‘risida fikrlar mavjud.  

Agar faoliyat qisqa muddatli, yaxlit tizim xususiyatiga ega bo‘lib, faqatgina tizimdagi ayrim 

elementlarni o‘zgartirishga xizmat qilsa, u novatsiya (yangilanish) deb yuritiladi. 

Bordi-yu, faoliyat ma’lum konseptual yondashuv asosida amalga oshirilib, uning natijasi muayyan 

tizimning rivojlanishiga yoki uni tubdan o‘zgartirishga xizmat qilsa, u innovatsiya (yangilik kiritish) deb 

ataladi. Ilmiy adabiyotlarda “novatsiya” (yangilanish, yangilik) hamda “innovatsiya” (yangilik kiritish) 

tushunchalarining bir-biridan farqlanishiga alohida e’tibor qaratiladi. 

Darhaqiqat, yangilik – vosita sanalib, u aksariyat holatlarda yangi metod, metodika, texnologiya va 

boshqa ko‘rinishida namoyon bo‘ladi.  

Mohiyatiga ko‘ra, novatsiya va innovatsiya o‘rtasida muayyan farqlar mavjud. Bu farqni quyidagi 1-

jadvaldan ko’rishimiz mumkin. 

1-jadval. 

 

Novatsiya Innovatsiya 

1) amaldagi nazariya doirasida 

qo‘llaniladi; 
1) tizimli, yaxlit va davomli bo‘ladi; 

2) ko‘lam va vaqt bo‘yicha 

chegaralanadi; 
2) ma’lum amaliyotda yangi faoliyat tizimini loyihalaydi; 

3) metodlar yangilanadi; 3) subyektlarning faoliyati to‘la yangilanadi; 

4) natija avvalgi tizimni 

takomillashtiradi. 

4) yangi texnologiyalar yaratiladi; 

5) faoliyatda yangi sifat natijalariga erishiladi; 

6) amaliyotning o‘zi ham yangilanadi. 

 

Olimlarning fikriga ko‘ra, ta’lim innovatsionlari quyidagi o‘zgarishlarga olib keladi: 

pedagogik nazariyaning o‘zgarishi; 

o‘qituvchi faoliyatining o‘zgarishi; 

o’quvchi (talaba) faoliyatining yangilanishi;  

pedagogik texnologiyaning o‘zgarishi; 

ta’lim mazmunining yangilanishi; 

o‘qitish shakl, metod va vositalarining o‘zgarishi; 

ta’lim tizimi boshqaruvning o‘zgarishi; 

ta’lim maqsadi va natijalarning o‘zgarishi. 

 

Tadqiqotchi R.N.Yusufbekova pedagogik yangilikka oʼqitish va tarbiya berishda avval maʼlum 

boʼlmagan va avval qayd qilinmagan holat, natija, rivojlanib boruvchi nazariya va amaliyotga eltuvchi 

voqelikning oʼzgarib turishi mumkin boʼlgan mazmuni sifatida ta’riflaydi. N.Yusufbekova innovatsiyalarni 

pedagogik nuqtai nazardan ko‘rib chiqishga e’tiborni qaratadi. Xususan, pedagogik innovatsiyalar muallif 

tomonidan ta’lim va tarbiya jarayonida avval ma’lum bo‘lmagan, qayd qilinmagan holat yoki natijaga olib 

boruvchi pedagogik hodisaning o‘zgarib turishi mumkin bo‘lgan mazmuni ekanligini ta’kidlaydi.  

Bu o‘rinda muallif innovatsion jarayonlarning quyidagi ikki muhim bosqichini bir-biridan ajratib 

ko‘rsatadi: 

1. Yangilik sifatida namoyon bo‘ladigan g‘oyalarni ishlab chiqish (m: korxona, tashkilot tomonidan 

muayyan turdagi mahsulotni ishlab chiqishning rejalashtirilishi). 

2. Yangilik (muayyan mahsulot)ni keng ko‘lamda ishlab chiqish. Oliy ta’lim muassasalarida 

innovatsion jarayonlarni tashkil etishda o‘ziga xos yondashuvlar kuzatiladi. Ular: 

1. Gnostik-dinamik yondashuv (unga ko‘ra, pedagoglar pedagogik innovatsiyalar, ularning turlari, 

yaratilishi, amaliyotga tatbiq etilishi, xorij mamlakatlarida yaratilgan ilg‘or pedagogik (ta’limiy) 

innovatsiyalar va ularni o‘rganish, mahalliy shart-sharoitlarni inobatga olgan holda amaliyotda ulardan 

foydalanishga doir bilim, ko‘nikma, malakalarni izchil o‘zlashtiradilar, o‘z faoliyatlarida pedagogik 

innovatsiyalarni faol qo‘llash borasidagi tajribalarni o‘zlashtiradilar). 

2. Individual faoliyatli yondashuv (bunda pedagoglar o‘zlarining individual imkoniyatlari, 

qobiliyatlari, tajribalariga tayangan holda amaliy faoliyatda pedagogik innovatsiyalarni qo‘llashda muayyan 

izchillikka erishadilar). 

3. Ko‘p subyektli (dialogik) yondashuv (mazkur yondashuv pedagogik jarayonda innovatsiyalarni 

hamkasblarning o‘zaro, xususan, ko‘p yillik ish tajribasi, kasbiy mahorat va tajribaga ega pedagoglarning 

faoliyatlari bilan tanishish, ularning ta’lim innovatsiyalarini samarali, maqsadli va uzluksiz qo‘llashga doir 

tavsiya hamda ko‘rsatmalaridan foydalanishlarini ifodalaydi). 

4. Insonparvarlik yondashuvi (ushbu yondashuv pedagogik jarayonda innovatsiyalarni qo‘llashda 

ta’lim oluvchilarning imkoniyatlari, xohish-istaklari, qiziqishlari, bilim, ko‘nikma va malakalari darajasini 

inobatga olish maqsadga muvofiqligini yoritishga xizmat qiladi). 

5. Individual-ijodiy yondashuv (unga ko‘ra har bir pedagog faoliyatini o‘rganilayotgan mavzu, o‘quv 

materialining mohiyati, shuningdek, o‘z imkoniyatlari, salohiyati, mahorati, ish tajribasidan kelib chiqqan 

holda ta’lim va tarbiya jarayonlarini ijodiy ishlanmalar asosida tashkil etadi). Innovatsion faoliyat – yangi 

ijtimoiy talablarning an’anaviy me’yorlarga mos kelmasligi yoki yangi shakllanayotgan g‘oyalarning mavjud 

g‘oyalarni inkor etishi natijasida vujudga keladigan majmuali muammolarni yechishga qaratilgan faoliyat. 

Mohiyatiga ko‘ra, innovatsion faoliyat ilmiy izlanishlar, ishlanmalar yaratish, tajriba-sinov ishlari olib 

borish, fan-texnika yutuqlaridan foydalanish asosida yangi takomillashtirilgan mahsulotni yaratishdan iborat.  

Pedagogning innovatsion faoliyati quyidagilar bilan belgilanadi: 

yangilikni qo‘llashga tayyorgarligi; 

pedagogik yangiliklarni qabul qilishi; 

novatorlik darajasi; 

kommunikativ qobiliyatning rivojlanganligi;  

ijodkorligi. 

 

Tadqiqotchi M.Jumaniyozovni e’tirof etishicha, pedagogik innovatsion faoliyat quyidagi belgilar 

asosida namoyon bo‘ladi: 

• ijodiy faoliyat falsafasini egallashga intilish; 

• pedagogik tadqiqot metodlarini egallash; 

• mualliflik konsepsiyalarini yaratish qobiliyati; 

• tajriba-sinov ishlarini rejalashtirish va amalga oshira olish; 

• o‘zidan boshqa tadqiqotchi-pedagoglar tajribalarini qo‘llay olish; 

• hamkasblar bilan hamkorlik; 

• fikr almashish va metodik yordam ko‘rsata olishlik; 

• ziddiyatlarning oldini olish va bartaraf etish; 

• yangiliklarni izlab topish va ularni o‘z sharoitiga moslashtirib borish. 

 

Mazmun-mohiyatiga ko‘ra, innovatsiyalar munosabat yoki jarayonga yangilik kiritishning dinamik 

tizimi sanaladi. O‘z-o‘zidan, tizim sifatida yangilik kiritirish munosabat yoki jarayonning, birinchidan, ichki 

mantig‘ini, ikkinchidan, kiritilayotgan yangilikning muayyan vaqt oralig‘ida izchil rivojlanishi va atrof-

muhitga ko‘rsatadigan o‘zaro ta’sirini ifodalaydi. 

Har qanday innovatsiyada “yangi”, “yangilik” tushunchalari muhim ahamiyatga ega. Turli munosabat 

va jarayonlarga kiritilayotgan yangilik mazmunan xususiy, subyektiv, mahalliy va shartli g‘oyalar tarzida 

namoyon bo‘ladi. Xususiy yangilik munosabat, obyekt yoki jarayonga tegishli elementlardan birini 

o‘zgartirish, yangilashni nazarida tutadi. Subyektiv yangilik ma’lum obyektning o‘zini yangilash zaruriyatni 

ifodalaydi. Mahalliy yangilik alohida olingan obyekt uchun kiritilayotgan yangilikning amaliy ahamiyatini 

tavsiflash uchun xizmat qiladi. Shartli yangilik esa munosabat, obyekt yoki jarayonda murakkab, progressiv 

yangilanishning sodir etilishini ta’minlovchi ma’lum elementlarning yig‘indisini yoritishga xizmat qiladi. 

Xulosa o’rnida shuni ta’kidlash joizki, yoshlarda ilmiy va innovatsion faoliyatni rivojlantirish uchun 

ularda zarur bilim, ko‘nikma va malakalar rivojlantirish, emotsional jihatdan barqarorlik, muvaffaqiyatga 

erishish motivatsiyasining ustunligi, hissiy-irodaviy sifatlarning yetarli darajada shakllanganligi ta’sir qilishi 

aniqlandi. Shunigdek, ilmiy-innovatsion faoliyatning rivojlanishida kasbiy yetuklik va turli xildagi 

muammolarni hal qilish muvaffaqiyatini belgilaydigan motivatsion, kognitiv, operativ, maqsadga 

yo‘nalganlik, mustaqil fikrlash, va kommunikativ omillardan iborat ekanligi asoslandi. 

